
Հարգելի պարոն Սահակյան

Ձեզ ենք ներկայացնում Հայաստանի Հանրապետության կառավարության եզրակացությունը Հայաստանի Հանրապետության Ազգային ժողովի պատգամավորներ Հակոբ Հակոբյանի, Ռուբեն Հովսեփյանի, Վրեժ Մարկոսյանի և Արմեն Մխիթարյանի՝ օրենսդրական նախաձեռնության կարգով ներկայացրած «Հայաuտանի Հանրապետության աշխատանքային օրենսգրքում լրացում կատարելու մասին» Հայաստանի Հանրապետության օրենքի նախագծի (Պ-591-09.09.2014-ՍՀ-010/0) վերաբերյալ:
Հայաստանի Հանրապետության աշխատանքային օրենսգրքի 195-րդ հոդվածը վերաբերում է միջին աշխատավարձի հաշվարկմանը: Նկատի ունենալով, որ «աշխատավարձ» հասկացությունը և դրա հետ կապված իրավակարգավորումները սահմանված են Հայաստանի Հանրապետության աշխատանքային օրենսգրքի 19-րդ գլխի դրույթներով, առաջարկում ենք նախագծով ներկայացված` Հայաստանի Հանրապետության աշխատանքային օրենսգրքի 195-րդ հոդվածի լրացումը կատարել Հայաստանի Հանրապետության աշխատանքային օրենսգրքի 178-րդ հոդվածում:
Միաժամանակ հարկ է նկատի ունենալ, որ նախագծով  առաջարկվող «հիմնական աշխատավարձ» հասկացության սահմանումը կիրառական առումով կարող է խնդիր առաջացնել, քանի որ Հայաստանի Հանրապետության աշխատանքային օրենսգրքի 84-րդ հոդվածի 1-ին մասի 7-րդ կետի համաձայն աշխատանքի ընդունման մասին անհատական իրավական ակտում պետք է նշվի աշխատավարձի չափը և (կամ) այն որոշելու ձևը: Հետևաբար, հնարավոր տարընթերցումներից խուսափելու համար, անհրաժեշտ է համապատասխան փոփոխություն կատարել նաև Հայաստանի Հանրապետության աշխատանքային օրենսգրքի 84-րդ հոդվածի 1-ին մասի  7-րդ կետում` «աշխատավարձի չափը» բառերը փոխարինելով «հիմնական աշխատավարձի չափը» բառերով:
Նախագծով առաջարկվող «հավելումներ» հասկացության սահմանման մեջ, բացի թվարկվածից անհրաժեշտ է նախատեսել նաև Հայաստանի Հանրապետության օրենսդրությամբ, ինչպես նաև կոլեկտիվ կամ աշխատանքային պայմանագրերով, գործատուի ընդունած իրավական ակտերով սահմանված այլ դեպքերում հավելումների հնարավորություն, հաշվի առնելով, որ գործնականում հնարավոր չէ ամբողջապես թվարկել փոխհատուցող վճարների (հավելումների) հնարավոր բոլոր դեպքերն ու տեսակները: Բացի դրանից նպատակահարմար չէ նախագծով առաջարկվող` «հավելումներ» և «հավելավճարներ» հասկացություններում սահմանել, որ դրանք հիմնական աշխատավարձի նկատմամբ սահմանվող տոկոսային ավելացումներ են, քանի որ այդ պայմանների համար կարող են սահմանվել նաև` հիմնական աշխատավարձին բացարձակ դրամական մեծությամբ ավելացումներ: 
Լրավճարների վճարման համար պարբերականություն նախատեսելը նույնպես կարող է սահմանափակել գործատուի ինքնուրույն որոշումներ կայացնելու հնարավորությունը: Նույն առաջարկությունը վերաբերում է նաև պարգևատրումների համար պարբերականությունների սահմանմանը, քանի որ այն կարող է պայմանավորված լինել ոչ թե որոշակի ժամկետներում ձեռք բերված արդյունքների, այլ գործատուի կողմից նախապես սահմանված ցուցանիշների ձեռք բերման համար:
Միաժամանակ, իրավական առումով նախագծում անհրաժեշտ է կատարել փոփոխություններ, մասնավորապես`
	1. նախագծի 1-ին հոդվածում «հավելումներ» հասկացության սահմանման մեջ վերջին «օրենսդրությամբ» բառը փոխարինել «օրենքով» բառով, քանի որ պետական և ծառայողական գաղտնիք կազմող տեղեկությունների հետ առնչվող հարաբերությունները կարգավորվում են «Պետական և ծառայողական գաղտնիքի մասին» Հայաստանի Հանրապետության օրենքով, 
	2. նախագծի 1-ին հոդվածում «և «գ» ենթակետերում» բառերը փոխարինել «և «դ» ենթակետերում» բառերով.
	3. լրացվող կետերի համարակալումը համապատասխանեցնել «Իրավական ակտերի մասին» Հայաստանի Հանրապետության օրենքի 41-րդ հոդվածի պահանջներին:
4. նախագծով Հայաստանի Հանրապետության աշխատանքային օրենսգրքի 195-րդ հոդվածը լրացվում է 5-րդ մասով, մինչդեռ հոդվածի հիշյալ մասն ուժը կորցրած է ճանաչվել: Այս առումով անհրաժեշտ է խմբագրել նախագծով կատարվող լրացման հերթական համարը` հաշվի առնելով «Իրավական ակտերի մասին» Հայաստանի Հանրապետության օրենքի 45-րդ հոդվածի պահանջները: 
Հարկ ենք համարում տեղեկացնել նաև, որ համաձայն Հայաստանի Հանրապետության կառավարության 2014 թվականի միջոցառումների ծրագրի` ներկայումս Հայաստանի Հանրապետության աշխատանքի և սոցիալական հարցերի նախարարության կողմից մշակվել և շրջանառության է դրվել «Հայաստանի Հանրապետության աշխատանքային օրենսգրքում փոփոխություններ և լրացումներ կատարելու մասին» Հայաստանի Հանրապետության օրենքի նախագիծը, որով փոփոխություններ են նախատեսվում նաև Հայաստանի Հանրապետության աշխատանքային օրենսգրքի 178-րդ հոդվածում: 
Ելնելով շարադրվածից, չառարկելով Հայաuտանի Հանրապետության կառավարության առաջարկությունների հաշվառմամբ ներկայացված նախագծի ընդունմանը, Հայաuտանի Հանրապետության կառավարությունը ներկայացված օրենքի նախագծի հեղինակներին առաջարկում է առայժմ ձեռնպահ մնալ օրենքի նախագծի քննարկումից և դրան անդրադառնալ առաջիկայում իր օրենսդրական նախաձեռնությամբ Հայաuտանի Հանրապետության Ազգային ժողովի քննարկմանը ներկայացվելիք նախագծի քննարկման շրջանակներում, դրանք միավորելով համատեղ, մեկ միասնական տարբերակում: 
	Միաժամանակ հայտնում ենք, որ, ներկայացված օրենքի նախագիծը Հայաստանի Հանրապետության Ազգային ժողովում քննարկելիս, հարակից զեկուցմամբ հանդես կգա Հայաստանի Հանրապետության աշխատանքի և սոցիալական հարցերի նախարար Արտեմ Ասատրյանը:
Օրենքի նախագծի ընդունման դեպքում Հայաստանի Հանրապետության կառավարության որոշման կամ այլ իրավական ակտի ընդունման անհրաժեշտություն չի առաջանում:
Կից ներկայացվում են օրենքի նախագծի կարգավորման ազդեցության գնահատման  եզրակացությունները:


Հարգանքով`
                   ՀՈՎԻԿ ԱԲՐԱՀԱՄՅԱՆ















Եզրակացություն
«Հայաստանի Հանրապետության աշխատանքային օրենսգրքում լրացում կատարելու մասին» ՀՀ օրենքի նախագծի սոցիալական պաշտպանության ոլորտում կարգավորման ազդեցության գնահատման 

«Հայաստանի Հանրապետության աշխատանքային օրենսգրքում լրացում կատարելու մասին» ՀՀ օրենքի նախագծի (այսուհետ` Նախագիծ) սոցիալական ազդեցության գնահատումը կատարվել է «Իրավական ակտերի մասին» ՀՀ օրենքի 27.1 հոդվածի և ՀՀ կառավարության 2010թ. հունվարի 14-ի N 18-Ն որոշման համաձայն:
Նախագծի  սոցիալական ազդեցության գնահատումը կատարվել է սոցիալական պաշտպանության ոլորտի և դրա առանձին ենթաոլորտների իրավիճակի բնութագրիչների և դրանց ինդիկատորների հիման վրա: 
Նախագիծը` 
ա) ռազմավարական կարգավորման ազդեցության տեuանկյունից ունի դրական ազդեցություն,
բ) շահառուների վրա կարգավորման ազդեցության տեսանկյունից` դրական ազդեցություն:


ՀԱԿԱԿՈՌՈՒՊՑԻՈՆ ԲՆԱԳԱՎԱՌՈՒՄ ԿԱՐԳԱՎՈՐՄԱՆ ԱԶԴԵՑՈՒԹՅԱՆ ԳՆԱՀԱՏՄԱՆ ԵԶՐԱԿԱՑՈՒԹՅՈՒՆ
«Հայաստանի Հանրապետության աշխատանքային օրենսգրքում լրացում կատարելու մասին» Հայաստանի Հանրապետության օրենքի նախագծի վերաբերյալ

         «Հայաստանի Հանրապետության աշխատանքային օրենսգրքում լրացում կատարելու մասին» Հայաստանի Հանրապետության օրենքի նախագիծն իր մեջ Հայաստանի Հանրապետության կառավարության 2009 թվականի հոկտեմբերի 22-ի «Նորմատիվ իրավական ակտերի նախագծերի հակակոռուպցիոն բնագավառում կարգավորման ազդեցության գնահատման իրականացման կարգը հաստատելու մասին» թիվ 1205-Ն որոշմամբ հաստատված Կարգի 9-րդ կետով նախատեսված որևէ կոռուպցիոն գործոն չի պարունակում:


ԵԶՐԱԿԱՑՈՒԹՅՈՒՆ
«Հայաստանի Հանրապետության աշխատանքային օրենսգրքում լրացում կատարելու մասին» ՀՀ օրենքի նախագծի մրցակցության բնագավառում կարգավորման ազդեցության գնահատման


«Հայաստանի Հանրապետության աշխատանքային օրենսգրքում լրացում կատարելու մասին» ՀՀ օրենքի նախագծով (այսուհետ` Նախագիծ) հստակեցվում են «լրացուցիչ աշխատավարձ», «հավելումներ», «հավելավճարներ», «լրավճարներ» և «պարգևատրումներ» հասկացությունները:
Նախագծով կարգավորվող շրջանակները չեն առնչվում որևէ առանձին ապրանքային խմբի շուկայի հետ, ուստի և Նախագծի ընդունմամբ որևէ առանձին ապրանքային խմբի շուկայում մրցակցային դաշտի վրա ազդեցություն լինել չի կարող: 
Հիմք ընդունելով նախնական փուլի արդյունքները` կարգավորման ազդեցության գնահատման աշխատանքները դադարեցվել են` արձանագրելով Նախագծի ընդունմամբ մրցակցության միջավայրի վրա  ազդեցություն չհայտնաբերվելու եզրակացություն:



ԵԶՐԱԿԱՑՈՒԹՅՈՒՆ
«Հայաստանի Հանրապետության աշխատանքային օրենսգրքում լրացում կատարելու մասին» ՀՀ օրենքի նախագծի տնտեսական, այդ թվում` փոքր և միջին ձեռնարկատիրության բնագավառում կարգավորման ազդեցության գնահատման


«Հայաստանի Հանրապետության աշխատանքային օրենսգրքում լրացում կատարելու մասին» ՀՀ օրենքի նախագծի (այսուհետ` Նախագիծ) գործարար և ներդրումային միջավայրի վրա կարգավորման ազդեցության գնահատման նպատակով իրականացվել են նախնական դիտարկումներ:
Գնահատման նախնական փուլում պարզ է դարձել, որ Նախագծով առաջարկվում է հստակեցնել և սահմանել լրացուցիչ աշխատավարձ, հավելումներ, հավելավճարներ, լրավճարներ և պարգևատրումներ հասկացությունները և Նախագծի ընդունման դեպքում, դրա կիրարկման արդյունքում գործարար և ներդրումային միջավայրի վրա ընդհանուր առմամբ ազդեցություն չի նախատեսվում։


ԱԶԴԵՑՈՒԹՅԱՆ  ԳՆԱՀԱՏՄԱՆ ՄԱՍԻՆ ԵԶՐԱԿԱՑՈՒԹՅՈՒՆ
<<Հայաստանի Հանրապետության աշխատանքային օրենսգրքում լրացում կատարելու մասին>> Հայաստանի Հանրապետության օրենքի  նախագծի  բնապահպանության բնագավառում կարգավորման

1. <<Հայաստանի Հանրապետության աշխատանքային օրենսգրքում լրացում կատարելու մասին>> Հայաստանի Հանրապետության օրենքի  նախագծի (այսուհետ` օրենք) ընդունման արդյունքում մթնոլորտի, հողի, ջրային ռեսուրսների, ընդերքի, բուuական և կենդանական աշխարհի, հատուկ պահպանվող տարածքների վրա բացասական հետևանքներ չեն առաջանա:
         2. Օրենքի նախագծի չընդունման դեպքում շրջակա միջավայրի oբյեկտների վրա բացասական հետևանքներ չեն առաջանա:
         3. Օրենքի նախագիծը բնապահպանության ոլորտին չի առնչվում, այդ ոլորտը կանոնակարգող իրավական ակտերով ամրագրված uկզբունքներին և պահանջներին չի հակասում: 
Օրենքի կիրարկման արդյունքում բնապահպանության բնագավառում  կանխատեuվող հետևանքների գնահատման և վարվող քաղաքականության համեմատական վիճակագրական վերլուծություններ կատարելու անհրաժեշտությունը բացակայում  է: 


ԵԶՐԱԿԱՑՈՒԹՅՈՒՆ

«Հայաստանի Հանրապետության աշխատանքայի օրենսգրքում լրացում կատարելու մասին» ՀՀ օրենքի նախագծի` բյուջետային բնագավառում կարգավորման ազդեցության գնահատման վերաբերյալ

«Հայաստանի Հանրապետության աշխատանքայի օրենսգրքում լրացում կատարելու մասին» ՀՀ օրենքի նախագծով առաջարկվում է սահմանել «Հայաստանի Հանրապետության աշխատանքայի օրենսգրքի 195-րդ հոդվածով նախատեսված` միջին աշխատավարձի հաշվարկման համար հաշվի առնվող աշխատանքի վարձատրության բոլոր տեսակների` հիմնական աշխատավարձ, լրացուցիչ աշխատավարձ, հավելումներ, հավելավճարներ, լրավճարներ, պարգևատրումներ հասկացությունները:
Այդ կապակցությամբ գտնում ենք, որ նշված նախագծի ընդունումը ՀՀ պետական բյուջեի և համայնքների բյուջեների եկամուտների և ծախսերի վրա կունենա չեզոք ազդեցություն:

ՆԱԽԱԳԻԾ
Պ-591-09.09.2014-ՍՀ-010/0
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
ՕՐԵՆՔԸ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՇԽԱՏԱՆՔԱՅԻՆ ՕՐԵՆՍԳՐՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ
Հոդված 1. Հայաստանի Հանրապետության 2004 թվականի նոյեմբերի 9-ի աշխատանքային օրենսգրքի (այսուհետ՝ Օրենսգիրք) 195-րդ հոդվածը լրացնել հետեւյալ բովանդակությամբ 5-րդ մասով. 
«5.Հիմնական աշխատավարձը դա աշխատողի եւ գործատուի միջեւ կնքված գրավոր աշխատանքային պայմանագրի հիման վրա, ինչպես նաեւ կողմերի համաձայնությամբ՝ աշխատանքի ընդունման մասին անհատական իրավական ակտով սահմանված աշխատավարձի չափն է: 
Լրացուցիչ աշխատավարձը դա աշխատավարձի փոփոխական մասն է, որը հաշվարկվում է հիմնական աշխատավարձի նկատմամբ, եւ որի վճարումը պայմանավորված է սույն մասի «ա», «բ», «գ» եւ «գ» ենաթակետերում թվարկված որեւէ պայմանի եւ (կամ) պայմանների առկայությամբ եւ ներառում է՝ 
ա. հավելումներ՝ Հայաստանի Հանրապետության աշխատանքային օրենսդրությամբ սահմանված ծանր, վնասակար, առանձնապես ծանր, առարձնապես վնասակար աշխատանքներ կատարելու, բարձրլեռնային վայրերում, արտաժամյա, գիշերային ժամերին, հանգստյան, տոնական օրերին աշխատելու, Հայաստանի Հանրապետության օրենսդրությամբ սահմանված պետական եւ ծառայողական գաղտնիք կազմող տեղեկությունների հետ առնչվելու համար, հիմնական աշխատավարձի նկատմամբ հաշվարկվող տոկոսային ավելացում, 
բ. հավելավճարներ՝ սույն ենթակետում նշված պայմաններից որեւէ մեկի կամ դրանցից մի քանիսի, այն է՝ դասային աստիճանների, տվյալ պաշտոնի ենթախմբին համապատասխանող դասային աստիճանից բարձր դասային աստիճան ունենալու, ժամանակավորապես տվյալ պաշտոնից բարձր պաշտոնում փոխարինելու, տվյալ մասնագիտությունից ավելի բարձր վարձատրությամբ մասնագիտական աշխատանքներ կատարելու, երկարաժամկետ աշխատանքային ստաժի, կոչումների, աշխատանքային եւ (կամ) ծառայության ստաժի, օտար լեզուների իմացության եւ գործատուի նախաձեռնությամբ այլ դեպքերի համար հիմնական աշխատավարձի նկատմամբ հաշվարկվող տոկոսային ավելացում, 
գ. լրավճարներ՝ գործատուի նախաձեռնությամբ, յուրաքանչյուր ամսվա համար  աշխատողի հիմնական աշխատավարձին ավելացվող վճար, 
դ. պարգեւատրումներ՝ գործատուի նախաձեռնությամբ, Հայաստանի Հանրապետության օրենսդրությամբ սահմանված կոլեկտիվ պայմանագրով կամ գործատուի իրավական ակտով կամ կողմերի համաձայնությամբ սահմանված յուրաքանչյուր ամսվա, եռամսյակի, կիսամյակի, տարվա  աշխատանքների արդյունքների հիման վրա կատարվող վճար:ե: 
Հոդված 2. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը: 

Հիմնավորում 
«Հայաստանի Հանրապետության աշխատանքային օրենսգրքում լրացում կատարելու մասին» ՀՀ օրենքի նախագծի ընդունման անհրաժեշտության 
Նախագծով առաջարկվում է  հստակեցնել եւ սահմանել լրացուցիչ աշխատավարձ , հավելումներ, հավելավճարներ, լրավճարներ եւ պարգեւատրումներ հասկացությունները: 

ՀՀ ԱՇԽԱՏԱՆՔԱՅԻՆ ՕՐԵՆՍԳԻՐՔ

	Հոդված 195.
	Միջին աշխատավարձը


1. Հայաստանի Հանրապետության օրենսդրությամբ, կոլեկտիվ կամ աշխատանքային պայմանագրով նախատեսված դեպքերում աշխատողներին երաշխավորվում է միջին աշխատավարձ: Սույն օրենսգրքով նախատեսված միջին աշխատավարձի չափը որոշելու բոլոր դեպքերի համար սահմանվում է հաշվարկման միասնական կարգ: Միջին աշխատավարձի հաշվարկման համար հաշվի են առնվում աշխատանքի վարձատրության բոլոր տեսակները (հիմնական աշխատավարձ, լրացուցիչ աշխատավարձ` հավելումներ, հավելավճարներ, լրավճարներ, պարգևատրումներ և այլն), որոնք կիրառվում են տվյալ կազմակերպությունում` անկախ վճարման աղբյուրից:
2. Աշխատողի միջին ամսական աշխատավարձի չափը որոշվում է այդպիսի պահանջ առաջանալու ամսվան նախորդող վերջին տասներկու ամիսների ընթացքում տվյալ գործատուի կողմից աշխատողի համար հաշվարկված աշխատանքի վարձատրության բոլոր տեսակների (հիմնական աշխատավարձ, լրացուցիչ աշխատավարձ` հավելումներ, հավելավճարներ, լրավճարներ, պարգևատրումներ և այլն) ընդհանուր գումարը տասներկուսի բաժանելու միջոցով: 
Հաշվառման ենթակա տասներկու ամիսներում չպետք է ներառվեն այն ամիսները, որոնց ընթացքում աշխատողը եղել է ժամանակավոր անաշխատունակության մեջ և (կամ) արձակուրդում և (կամ) ոչ իր մեղքով պարապուրդում:
Եթե սույն մասի երկրորդ պարբերությունում նշված պատճառներից որևէ մեկով տասներկու ամիսները չեն ձևավորվում, ապա աշխատողի միջին աշխատավարձի չափը հաշվարկվում է` տվյալ ժամանակահատվածում մյուս բոլոր ամիսների ընթացքում աշխատողի համար հաշվարկված աշխատանքի վարձատրության բոլոր տեսակների (բացառությամբ պարգևատրման գումարների) ընդհանուր գումարն այդ ամիսների թվի վրա բաժանելու միջոցով, իսկ պարգևատրման գումարները միջին աշխատավարձի մեջ հաշվի են առնվում 1/12-ի չափով:
Այն դեպքում, երբ միջին ամսական աշխատավարձի հաշվարկման պահանջ առաջանալու ամսվան նախորդող տասներկու ամիսներում աշխատողը չի ունեցել փաստացի հաշվարկված աշխատավարձ, կամ տասներկու ամիսներում առկա են սույն մասի երկրորդ պարբերությունում թվարկված դեպքերը, միջին աշխատավարձի փոխարեն հաշվարկման համար հիմք է ընդունվում աշխատողի համար օրենսդրությամբ սահմանված պաշտոնային դրույքաչափը կամ աշխատանքային պայմանագրով կամ աշխատանքի ընդունման մասին իրավական ակտով սահմանված ամսական աշխատավարձը: Եթե սահմանված է ժամային դրույքաչափ, ապա հաշվարկների համար հիմք է ընդունվում ժամային դրույքաչափը:
Եթե միջին աշխատավարձի հաշվարկման ժամանակ սույն մասի երկրորդ պարբերությունով սահմանված կարգով հաշվարկից հանված ամիսներում աշխատողի համար հաշվարկվել են պարգևատրումներ, ապա պարգևատրման գումարը միջին աշխատավարձի մեջ հաշվի է առնվում սույն մասի երրորդ պարբերությունով սահմանված կարգով:
3. Հնգօրյա աշխատանքային շաբաթվա դեպքում միջին օրական աշխատավարձի չափը որոշվում է` միջին ամսական աշխատավարձը բաժանելով 21-ի: Վեցօրյա աշխատանքային շաբաթվա դեպքում միջին օրական աշխատավարձի չափը որոշվում է` միջին ամսական աշխատավարձը բաժանելով 25-ի: 
Մեկ ամսից պակաս աշխատած աշխատողների միջին օրական աշխատավարձը որոշվում է` աշխատած օրերի համար հաշվարկված աշխատանքի վարձատրության բոլոր տեսակների (հիմնական աշխատավարձ, լրացուցիչ աշխատավարձ` հավելումներ, հավելավճարներ, լրավճարներ, պարգևատրումներ և այլն) ընդհանուր գումարը աշխատած օրերի թվի վրա բաժանելու միջոցով:
 4. Միջին ժամային աշխատավարձի չափը որոշվում է` միջին ամսական աշխատավարձը բաժանելով միջին ամսական աշխատավարձ հաշվարկելու համար հաշվառված ամիսների ընթացքում Հայաստանի Հանրապետության օրենսդրությամբ կամ կոլեկտիվ պայմանագրով կամ աշխատանքային պայմանագրով կամ գործատուի իրավական ակտով սահմանված տվյալ աշխատողի մեկ ամսվա միջին աշխատանքային ժամերի քանակին:
Մեկ ամսից պակաս աշխատած աշխատողների միջին ժամային աշխատավարձը որոշվում է` աշխատած օրերի համար հաշվարկված աշխատանքի վարձատրության բոլոր տեսակների (հիմնական աշխատավարձ, լրացուցիչ աշխատավարձ` հավելումներ, հավելավճարներ, լրավճարներ, պարգևատրումներ և այլն) ընդհանուր գումարը Հայաստանի Հանրապետության օրենսդրությամբ կամ կոլեկտիվ պայմանագրով կամ աշխատանքային պայմանագրով կամ գործատուի իրավական ակտով տվյալ աշխատողի համար սահմանված աշխատանքային ժամերի թվի վրա բաժանելու միջոցով:
5. (մասն ուժը կորցրել է 12.11.12 ՀՕ-220-Ն)
«5.Հիմնական աշխատավարձը դա աշխատողի եւ գործատուի միջեւ կնքված գրավոր աշխատանքային պայմանագրի հիման վրա, ինչպես նաեւ կողմերի համաձայնությամբ՝ աշխատանքի ընդունման մասին անհատական իրավական ակտով սահմանված աշխատավարձի չափն է: 
Լրացուցիչ աշխատավարձը դա աշխատավարձի փոփոխական մասն է, որը հաշվարկվում է հիմնական աշխատավարձի նկատմամբ, եւ որի վճարումը պայմանավորված է սույն մասի «ա», «բ», «գ» եւ «գ» ենաթակետերում թվարկված որեւէ պայմանի եւ (կամ) պայմանների առկայությամբ եւ ներառում է՝ 
ա. հավելումներ՝ Հայաստանի Հանրապետության աշխատանքային օրենսդրությամբ սահմանված ծանր, վնասակար, առանձնապես ծանր, առարձնապես վնասակար աշխատանքներ կատարելու , բարձրլեռնային վայրերում, արտաժամյա, գիշերային ժամերին, հանգստյան, տոնական օրերին աշխատելու, Հայաստանի Հանրապետության օրենսդրությամբ սահմանված պետական եւ ծառայողական գաղտնիք կազմող տեղեկությունների հետ առնչվելու համար, հիմնական աշխատավարձի նկատմամբ հաշվարկվող տոկոսային ավելացում, 
բ. հավելավճարներ՝ սույն ենթակետում նշված պայմաններից որեւէ մեկի կամ դրանցից մի քանիսի, այն է՝ դասային աստիճանների, տվյալ պաշտոնի ենթախմբին համապատասխանող դասային աստիճանից բարձր դասային աստիճան ունենալու, ժամանակավորապես տվյալ պաշտոնից բարձր պաշտոնում փոխարինելու, տվյալ մասնագիտությունից ավելի բարձր վարձատրությամբ մասնագիտական աշխատանքներ կատարելու, երկարաժամկետ աշխատանքային ստաժի, կոչումների, աշխատանքային եւ (կամ) ծառայության ստաժի, օտար լեզուների իմացության եւ գործատուի նախաձեռնությամբ այլ դեպքերի համար հիմնական աշխատավարձի նկատմամբ հաշվարկվող տոկոսային ավելացում, 
գ. լրավճարներ՝ գործատուի նախաձեռնությամբ, յուրաքանչյուր ամսվա համար  աշխատողի հիմնական աշխատավարձին ավելացվող վճար, 
դ. պարգեւատրումներ՝ գործատուի նախաձեռնությամբ, Հայաստանի Հանրապետության օրենսդրությամբ սահմանված կոլեկտիվ պայմանագրով կամ գործատուի իրավական ակտով կամ կողմերի համաձայնությամբ սահմանված յուրաքանչյուր ամսվա, եռամսյակի, կիսամյակի, տարվա  աշխատանքների արդյունքների հիման վրա կատարվող վճար:ե: 
6. (մասն ուժը կորցրել է 12.11.12 ՀՕ-220-Ն)
7. Այն դեպքում, եթե սույն հոդվածով սահմանված կարգով հաշվարկված միջին ամսական կամ միջին ժամային աշխատավարձերը համապատասխանաբար ցածր են տվյալ պահին գործող նվազագույն ամսական աշխատավարձից կամ ժամային տարիֆային դրույքի նվազագույն չափից, ապա միջին ամսական կամ միջին ժամային աշխատավարձերի փոխարեն համապատասխանաբար հիմք է ընդունվում տվյալ պահին գործող նվազագույն ամսական աշխատավարձը կամ ժամային տարիֆային դրույքի նվազագույն չափը:
(195-րդ հոդվածը փոփ., լրաց. 16.12.05 ՀՕ-23-Ն, խմբ. 24.06.10 ՀՕ-117-Ն, լրաց. 12.11.12 ՀՕ-220-Ն, 12.12.13 ՀՕ-151-Ն) 

